
FOLLOW UP REPORT TA' L-AWDITUR DWAR KUNĊERTI ORGANIZZATI MINN TA' QALI NATIONAL PARK COMMITTEE FL-1998

  THE CHAIRMAN (Onor. Leo Brincat):  L-item ta' l-aġenda tal-lum hija t-tkomplija tal-follow up report ta' l-awditur dwar kunċerti organizzati minn Ta' Qali National Park Committee fl-1998.     

  Nistieden lill-Awditur Ġenerali, lid-Deputat Awditur u xi membri oħra ta' l-istaff li jħoss li għandu jkollu miegħu.   

  Kif ġie stabbilit anke l-ġimgħa li għaddiet il-materjal kien għad-dispożizzjoni tal-membri kollha li setgħu kienu interessati u naħseb minn dak iż-żmien sal-lum kulħadd kellu żmien adegwat biex jiskrutinizza l-kontenut tal-minuti li ppreżentalna l-Awditur. Għalhekk ngħaddi għall-kummenti jew mistoqsijiet min-naħa tal-membri ta' dan il-kumitat.

  L-Onor. Pullicino.

  ONOR. GEORGE PULLICINO: Mr. Chairman, fil-fatt xtaqt li nibda biex nistaqsi xi mistoqsijiet fuq ir-rapport innifsu qabel ma mmorru anke għall-minuti. F'paġna 5 tar-rapport hemm miktub:

 "The bank extended its overdraft facilities to the TQNPC on the basis of two letters it received from Government officials and which the bank initially considered both as adequate guarantees".

 In-national audit office minn fejn irriżultalu li l-bank initially considered both letters as adequate guarantees?  

  MR. CARMEL TONNA (Assistent Auditor General): Fil-fatt jekk niftakar sewwa l-bank kellu korrispondenza li kkonsidraha bħala garanzija imma wara li kellu nuqqas ta' qbil mid-Director Corporate Services u l-manager tal-branch kien biddel id-deċiżjoni tiegħu u qal li ma jikkonsidrax bħala garanzija l-ittra tad-Director Corporate Service wara dan il-konfront.

  ONOR. GEORGE PULLICINO: Fl-aħħar seduta konna qajjimna l-punt li l-uffiċjal tal-bank ma ġiex interviewed.  Issa hawnhekk għandna sentenza li tgħid:

 "...and which the bank initially considered both as adequate guarantees".
 Mela l-uffiċjal tal-bank lanqas ġie interviewed  u miż-żewġ ittri li nkitbu min-naħa tad-dipartiment ma joħroġx li l-bank dan jikkonsidrahom bħala garanzija adegwati.  Minn fejn tista' toħroġ din il-konklużjoni?

  MR. CARMEL TONNA:  Jekk niftakar sew hemm kopja ta' korrispondenza li qegħda fir-rapport ta' l-awditur intern li qed tikkonferma l-garanzija abbażi taż-żewġ ittri. Fil-limitazzjonijiet tiegħi fuq banking matters jien personalment ma nqisx li dawk iż-żewġ ittri huma garanzija, imma l-manager tal-branch  kien ikkonsidrahom bħala garanzija. Fil-fatt tant ikkonsidrahom bħala garanzija li kiteb ittra lura lid-dipartiment fejn qallu li t-tieni ittra m'għandhiex titqies bħala garanzija. Jiġifieri qed jammetti li l-ewwel ittra kien qed jikkonsidraha bħala garanzija.

  ONOR. GEORGE PULLICINO: Bir-rispett kollu dan il-punt li qed tiċċara int issa effettivament jikkontradixxi dak li hawn miktub fir-rapport jiġifieri: 

 "which the bank initially considered both as adequata guarantees".

Issa int qed tgħid li mhux iż-żewġ ittri kienu konsidrati bħala adequate guarantees.

  MR. CARMEL TONNA:    Le.  Għalhekk fir-rapport hemm imniżżel "initially considered".  Ktibt il-kelma "initially" għaliex kont naf li mbagħad irrevoka waħda minnhom.

  ONOR. GEORGE PULLICINO: Imma huwa proprju fuq dan li għandi ċerti mistoqsijiet fir-rapport. Allura wieħed ma setax jgħajjat lill-bank official  u jikkristalizza dawn l-affarijiet miegħu?  

  MR. CARMEL TONNA:  Ir-raġuni hi li l-bank huwa entita' kummerċjali li ddeċieda li jieħu riskju biex jagħmel din l-overdraft. Aħna ma nistgħux nistaqsuh għaliex ħa dak ir-riskju għax dak huwa parti mir-responsabbiltajiet tiegħu.

  ONOR. GEORGE PULLICINO:   Bir-rispett kollu, ma naqbel assolutament xejn. Din m'hijiex kwestjoni li n-National Audit Office se jiskrutinja x'għamel l-uffiċjal tal-bank imma li jsejjaħlu biex jikkristalizza x'ġara. Huwa fil-kompitu ta' l-NAO li jagħmel dan. 

  MR. JOSEPH G. GALEA (AWDITUR ĠENERALI):   Bil-permess taċ-chairman, jekk nista' nagħmel intervent ċkejken hawnhekk. Wieħed irid jikkonsidra li l-funzjoni tagħna kienet biex naraw kif imxiet l-amministrazzjoni tal-gvern vis-a-vis l-financial regulations.  Bir-rispett kollu hawnhekk ma kellniex il-funzjoni li nidħlu f'terzi.  

  ONOR. GEORGE PULLICINO:   U daqstant ieħor bir-rispett, fl-isfond tar-rispett li anke ddikjarajna anke din in-naħa mill-bidu, il-kwestjoni m'hijiex biex wieħed jara x'għamel il-bank imma biex jieħu l-opinjoni ta' l-uffiċjal tal-bank fuq is-sitwazzjoni. In-National Audit Office seta' jagħmel dan bil-faċilita' kollha.

  MR. JOSEPH G. GALEA: Bil-permess taċ-chairman, nitilbok tgħidli x'nistgħu noħorġu aħna biex ngħidu kif tista' tiġi rranġata aħjar  l-amministrazzjoni tal-Gvern.

  ONOR. GEORGE PULLICINO: Bir-rispett kollu, l-kompitu tar-rapport ta' l-NAO kien ħafna iktar wiesa' minn dak. Tant kien wiesa' li fit-transcript ta' meta ġie deċiż li l-NAO ngħata dan it-task, l-NAO intalab jipprofondixxi fuq il-materji u fuq dak li ntqal. Issa jien hawnhekk għandi wkoll ċerti mistoqsijiet.  Effettivament seta' jew ma setax l-NAO jibgħat għal dan l-uffiċjal tal-bank? Kemm hu vera dak li anke hawn miktub hawnhekk "that the bank initially considered both as adequate guarantees"? Jien nixtieq inkun naf jekk l-uffiċjal tal-bank effettivament jaqbilx ma' dan.  

  MR. JOSEPH G. GALEA: Jekk jaqbilx jew le hija materja differenti. Fil-fatt ħariġha l-garanzija.

  ONOR. GEORGE PULLICINO: Hawnhekk qed ngħidu "on the basis of two letters" imma safejn naf jien hemm tliet ittri u mhux żewġ ittri. Fl-appendix hemm ukoll l-ittra li nkitbet minn Mario Rogers. 

  MR. CARMEL TONNA:  Iva, meta kiteb l-ittra Rogers il-ħaġa diġa' kienet fait accompli. Kulma jagħmel hu li qed jgħidlu biex joħroġ il-flus fuq it-tali account.  Mhux qed jgħidlu biex jagħti loan lill-gvern u mhux qed jagħti garanzija.
  THE CHAIRMAN:   L-Onor. Mangion.

  ONOR. CHARLES MANGION: Xtaqt inqanqal point of order forsi nistradaw dan il-kumitat. L-ewwel ħaġa l-bank huwa entita' separata kompletament minn dipartiment tal-gvern. Hawn naħseb diġa' kellna preċedent li persuni li m'humiex public officers lanqas jiġu hawnhekk u jien nagħmel riferenza  għal meta kien hemm il-privatizzazzjoni tal-Mid-Med Bank. Hemmhekk ġie konstatat li dawn il-persuni lanqas għandhom jiġu enquired taħt dan il-kumitat.

  It-tieni jien irrid nistaqsi jekk naqblux ma' l-objectives.  Fir-rapport li għandna, li ġie sottomess lill-parlament u lil dan il-kumitat għandna x'kienu l-objectives u jiena se nikkwotahom for public record.   

"1)  To ascertain that such public funds utilised at Ta' Qali National park committee in organising six concerts constitute value for money.  

2)  To ascertain that such public fundswere  adequately accounted for and to ensure that all monies due were collected and accounted for and the relative accounts reconciled;

3)  To verify and follow up the issues raised by reports on the subject matter drawn up by the Office of Internal Audit within the Ministry for the Environment and received by the NAO on the 12th February, 1999 and by the NAO in its report of 1997, (pp 129 to 133) and;

4)  To propose recommendations aimed at ensuring accountability and transparency when events of a similar nature are organised by government departments.  

Mela dawk kienu l-objectives ta' dan l-audit. Apparentement l-awditur fehem li l-brief li tajnih hawnhekk kien jikkonstata dawk l-erba' targets.  Issa l-ewwelnett aħna naqblu li dawn kienu l-oġġettivi? Għax jekk kien hemm oġġettivi iktar wesgħin irridu nidentifikawhom ċari, u se mai ngħidu lill-awditur biex jerġa' jagħmel ir-reviżjoni ta' dan ir-rapport. Il-proċedura trid tiġi stabbilita. Kieku l-bank tilef il-flus meta għamel hekk dan ma kienx se jaffettwa lill-fisku tal-Gvern. Kieku minħabba l-proċedura li ħa l-bank tilef flusu jew mar ħażin mhux il-bank through its internal audit jieħu l-passi neċessarji kontra dak l-impjegat?   Qed ngħid dan għax inkella se nispiċċaw niżvijjaw.  

  It-tielet punt li rrid ngħid bir-rispett kollu huwa dan. Jiena naħseb li aħna għandna żewġ toroq bħala linja ta' proċedura. Jew għandna ngħidu li m'aħniex sodisfatti b'dan ir-rapport għaliex irridu iktar affarijiet li jiġu eżaminati u nagħtu t-terms of reference lill-awditur biex jerġa' jagħmel re-assessment... (Interruzzjonijiet) Jekk nipprovaw nikkwerjaw il-proċedura li esegwixxa fl-opinjoni tiegħi nkunu qegħdin ninfrinġu dak li tgħid il-Kostituzzjoni li l-Awditur m'huwa suġġett għall-ebda awtorita' u l-ebda kontroll f'ħidmietu. 

   ONOR. GEORGE PULLICINO:  Naħseb li trid tiċċekkja x'int tgħid. L-NAO jirrispondi jekk xejn lejn dan il-Kumitat u allura assolutament dan il-Kumitat m'huwiex ultra vires f'dan ix-xogħol li qed jagħmel. 

  ONOR. CHARLES MANGION:  Mhux ultra vires jekk inti qed tgħid li l-proċedura li għamel l-Awditur m'hijiex tajba?.

  THE CHAIRMAN:   Jekk jista' jkun m'hemmx battibekk, u jekk jogħġobkom indirizzaw lis-sedja. L-Onor. Mangion.

  ONOR. CHARLES MANGION: Lill-Awditur ma nistgħux niddettawlu f'ħidmietu. Nistgħu ma naqblux mar-rapport imma m'għandniex ninfluwenzaw kif għandu jmexxi jew kif kellu jmexxi r-rapport tiegħu. Din irridu niċċarawha.  Jien inħoss - u hekk hu - li l-fatt li ngħidu lill Awditur: Inti missek għamilt hekk u missek għamilt hekk, m'huwiex il-parametri ta' dan il-kumitat.

  THE CHAIRMAN: Dwar iż-żewġ punti li qajjem iktar kmieni l-Onor. Mangion nikkonferma li għal dak li għandu x'jaqsmu ma' entita' bħal bank, jew xi ħadd li m'huwiex public officer diġa' kien qam il-punt meta kien hemm laqgħa li ma kontx qed nippresjedi jien. Naħseb li din il-laqgħa kien qed jippresediha l-Onor. Mangion stess u kienet dwar il-privatizzazzjoni tal-bank. It-tieni nett naħseb li rridu naraw x'kien eżattament ir-remit tal-national audit office u  għandna naraw il-findings tiegħu fil-kontest ta' dak ir-remit innifsu. Jekk inħossu li dan għandu jkollu a wider different remit, allura dak huwa suġġett għad-diskussjoni ta' dan il-kumitat.  

  L-Onor. Pullicino.

  ONOR. GEORGE PULLICINO: L-ewwel ħaġa, Mr Chairman, naħseb li l-każ ta' l-HSBC m'għandu x'jaqsam xejn. Huma każijiet totalment separati minn xulxin. Effettivament anke l-Enquries Act, bilkemm ma ħadniex l-impressjoni anke ġo dan il-Kumitat li l-NAO ma setax jgħajjatlu għax huwa uffiċjal tal-bank.  Effettivament l-NAO seta' jgħajjat lil dan l-uffiċjal biex jagħti l-verżjoni tiegħu tal-fatti.

  THE CHAIRMAN: Niġbidlek l-attenzjoni li hawnhekk m'aħniex qed nitkellmu dwar enquires.  

  ONOR. GEORGE PULLICINO:  Taħt l-enquiries act...

  MR. JOSEPH G. GALEA:  L-eżerċizzju ma sarx taħt l-Enquiries Act.

  ONOR. GEORGE PULLICINO:  L-NAO jista' effettivament isejjaħ...  

  MR. JOSEPH G. GALEA:  Imma meta jirriżolvi ruħu taħt l-Enquires Act.  

  THE CHAIRMAN:   Diġa' kien tqajjem dan il-punt l-aħħar darba.  

  ONOR. GEORGE PULLICINO: Ejjew immorru fuq punt ieħor biex niċċaraw l-affarijiet. Jien qed nagħmel ħafna mistoqsijiet imma bir-risposti li qed ikun hemm xi kultant qed nitħawwad. Per eżempju meta taqra r-rapport innifsu fuq il-kwestjoni ta' l-overdrafts effettivament jgħidlek ħaġa  imbagħad fil-meeting tal-15 ta' Marzu ssib il-kuntrarju, u jiena se nispjega ruħi. Fir-rapport f'paġna 5 hemm li

 "the bank extended its overdraft facilities on the basis of two letters it received from government officials and which the bank initially considered both as adequate guarantees." 
  MR. CARMEL TONNA: Qed ngħidu "initially" għaliex l-ittra li l-bank bagħat fejn qed jgħid li dawk iż-żewġ ittri mhux qed jikkonsidrahom bħala guarantee ġiet ħafna u ħafna wara.

  ONOR. GEORGE PULLICINO: Mhux dak il-punt. Aċċettajtha dik. Imma mbagħad jekk naraw paġna 14 tat-transcript ta' l-aħħar laqgħa nsibu li jiena kont għedt li

"Jiena u l-Onor. Gatt inħossu li hemm toqba fir-rapport minħabba l-fatt li ex-ministru Charles Buhagiar ma ġiex mitlub jgħid x'kien l-involviment tiegħu f'din kollha".

   Imbagħad parti mir-risposta tas-Sur Tonna kienet hekk:

 "Fil-fatt  ir-riskju kollu ta' l-overdraft kienet qed tiġi meħuda minn Massimo Ellul. Kieku ma sarx il-ħlas min-naħa ta' l-uffiċjali pubbliċi fuq il-kont, kieku r-riskju kien jieħdu kollu Massimu Ellul.

  Allura r-riskju min kien qed jieħdu, Massimo Ellul?  Għax jekk ir-riskju kien qed jieħdu Massimu Ellul x'kienet il-ħtieġa li jinqala' dan kollu biex ingħataw il-garanziji?   Jew waħda jew l-oħra. Jekk ir-riskju kien qed jieħdu Massimu Ellul allura ma kienx hemm bżonn garanziji.

  MR.  CARMEL TONNA:   It-taħwida nqalgħet mhux biex jinfetaħ overdraft imma biex jitħallas advance payment. Il-bank ikkonsidra dawk iż-żewġ ittri għaliex sibna l-korrispondenza bħala garanzija, imma l-bank ma kienx jaf li dawn kienu atti ultra vires u li l-gvern ma kellu l-ebda dritt jagħlaq dak l-overdraft account.  Kieku l-permanent secretary ma ħax id-deċiżjoni li jħallas, dak kien jibqa' dejn f'wiċċ il-bank u l-bank kulma kellu jagħmel kien li jdur fuq Massimo Ellul li fuqu huwa miftuħ il-kont.  Għalhekk għedtlek li r-riskju kien kollu ta' Massimo Ellul. 

  ONOR. GEORGE PULLICINO: Jekk ir-riskju kien ta' Massimo Ellul bir-rispett kollu jmissu żammu Massimo Ellul. Mela la r-riskju kien ta' Massimo Ellul kif f'daqqa waħda refgħu l-Gvern bil-balbuljata kollha tal-garanziji? 

  MR. CARMEL TONNA: Massimo Ellul ma pprovax iġorrha din biex jagħmel xi vantaġġ li jidher. Aħna qed ngħidu: Isma', ta l-faċilitajiet tiegħu biex jitħallsu l-artisti qabel biss xorta saru ultra vires u xorta kienu qed jiksru l-liġi finanzjarja tal-Gvern u għalhekk Massimo Ellul mingħajr ma kien jaf baqa' espost. Issa kieku l-permanent secretary ma għalqux dak il-kont kien jibqa' espost Massimo Ellul. Kif għedtna fir-rapport il-permanent secretary ma kellu l-ebda obbligu jew dritt li jagħlaq dak il-kont imma dan iddeċieda li jagħlqu. 

  ONOR. GEORGE PULLICINO: Bir-rispett kollu ma toħroġx il-kwestjoni tar-riskju ta' Massimu Ellul. Fir-rapport ma joħroġx dan. (Interruzzjonijiet) Fil-każ għiduli fejn toħroġ. Effettivament hawnhekk qed ngħidu li Massimo Ellul kellu riskju u l-Gvern biex jgħattilu r-riskju tiegħu daħal bil-garanziji.   

  MR. CARMEL TONNA:   Massimo Ellul kien qed iħallas spejjeż li kienu qed jiġu committed mill-Gvern. Procedurally l-overdraft account seta' ma ngħalaqx u r-riskju kien jibqa' kollu f'wiċċ Massimo Ellul.  Għalhekk qed ngħidu hekk. Indirettament ħarġet li r-riskju kien ta' Massimo Ellul. Fil-fatt waħda mill-konklużjonijiet tagħna kienet li meta l-permanent secretary għalaq l-account dan kien qiegħed jagħmlu ultra vires.  Jekk by reducing tmur lura ssib li kien Massimo Ellul li baqa' espost.

  THE CHAIRMAN:  L-Onor. Pullicino.

  ONOR. GEORGE PULLICINO: Għalija l-konklużjoni hi, bir-rispett kollu lejn is-segretarju permanenti, li effettivament il-pragmatiżmu ntuża biex jgħatti r-riskju ta' Massimo Ellul.  Din li għandna ngħidu ċara u tonda. 

  THE CHAIRMAN:   L-Onor. Mangion.

  ONOR. CHARLES MANGION: Naħseb li l-munita għalhekk għandha żewġ uċuh għaliex jiddependi minn liema perspettiva taraha.  Ħalli nara jekk fhimtekx sew, Sur Tonna, u fil-każ ikkoreġini. Inti qed tgħid li l-ewwel irridu naraw il-validita' tal-garanziji,  u int qed tgħid li dawk l-ittri ma jikkostitwixxu l-ebda garanzija.  Mela minkejja dawk l-ittri u minkejja dak kollu li assuma jew m'assumiex l-iskrivan tal-bank, dik hija responsabbilta' tal-bank. Wara kollox dan mhux qiegħed manager eżekuttiv biex jirċievi l-paga u jkollu l-karrozza imma biex jassumi responsabbilta'.  Mela dawk l-ittri ma kenux jikkostitwixxu garanzija, pero' intom fil-findings tagħkom sibtu li l-flus li effettivament tħallsu għal attivita' approvata mill-Gvern.

  MR. CARMEL TONNA: Iva.

  ONOR. CHARLES MANGION: Mela fuq it-tieni punt qed naqblu.  Mela effettivament il-permanent secretary jew min approva li dik l-overdraft tingħalaq għandu responsabbilta' jiddeċiedi u jgħid li l-flus tħallsu u preċiżament marru għal attivita' governattiva. Dan ma kienx obbligat iħallas għaliex ma kienx marbut bħala Gvern, pero' fiċ-ċirkostanzi ddeċieda li għandhom jitħallsu għaliex kienu dovuti mill-Gvern. Il-Gvern ma kellux l-oneru legali li jħallashom għax kien qed jagħti garanzija pero' li kienu dovuti mill-Gvern huwa stat ta' fatt indiskutibbli. Mela biex niċċaraw l-affarijiet il-permanent secretary ma ħallasx għal xejn imma ħallas għaliex dawk il-flus kienu dovuti.

  MR. CARMEL TONNA: Il-mod kif esponejt l-argument kien korrett mill-bidu sa l-aħħar. Il-gvern ma ta l-ebda garanzija, għaliex biex toħroġ garanzija bankarja jrid ikun hemm il-warrant tal-Ministru tal-Finanzi li ma kienx hemm. Il-permanent secretary ħallas kontijiet li kienu dovuti mill-Gvern.  Kulma għamel ħażin il-permanent secretary kien li ma mexiex mal-proċeduri għax ma marx għand il-Ministru tal-Finanzi biex jitolbu l-permess bil-miktub biex jagħlaq dan il-kont. 

  THE CHAIRMAN: L-Onor. Pullicino.

  ONOR. GEORGE PULLICINO: Waħda mill-konklużjonijiet kienet ukoll li nqabeż l-ammont li kien budgeted. Jiġifieri hemm il-kwestjoni li wieħed jagħmel garanzija u jiġu ffirmati ħlasijiet anke oltre dak li kien budgeted. Forsi l-NAO għandu xi kummenti fuq dan?

  MR. JOSEPH G. GALEA: Fir-rapport għamilna riferenzi li nkisru r-regolamenti u hemm ċerta responsabbilta' kbira li dak li għamlu, fil-liġi hu ultra vires u ma setgħux jagħmluh. Tant hu hekk li aħna spjegajna r-responsabbilta' li wieħed daħal għaliha.   
   ONOR. GEORGE PULLICINO: Għandi numru ta' punti oħra li nixtieq inqajjem. Li hu interessanti anke għax joħroġ mit-transcript tal-laqgħat huwa li Mario Rogers ammetta li meta tawh l-ittra biex jiffirmaha kienu qalulu li l-Ministru kien jaf bil-kontenut tagħha. Issa jien se norbot dan anke ma' affarijiet oħrajn li ntqalu. Intqal hawnhekk li effettivament wieħed ma jistenniex li l-ministru jidħol fin-nitty-gritty. Li huwa interessanti huwa li meta taqra t-transcript u l-minuti ssib tliet fatti importanti li naħseb li jikkontradixxu daqsxejn dak li ntqal li l-ex-ministru Charles Buhagiar ma daħalx fin-nitty-gritty.  L-ewwel fatt huwa li l-ministru attenda - u dan joħroġ minn ittra tas-Sur Massimo Ellul - seminar ta' ġurnata sħiħa fejn ittieħdu d-deċiżjonijiet. Issa forsi wieħed jista jgħid li l-fatt li ministru jattendi seminar ta' ġurnata fejn effettivament ġew diskussi deċiżjonijiet huwa nitty-gritty imma mbagħad mit-transcript u l-minuti joħroġ ukoll li Charles Camilleri qal li kien hemm awtorizzazzjoni verbali għall-ittra tal-garanziji. Allura l-ministru anke f'din daħal daqsxejn aktar minn nitty-gritty.  Mela l-ewwel waħda forsi stajt taċċetta li dak huwa nitty-gritty, fit-tieni waħda jien beda jidħolli d-dubju kemm effettivament il-Ministru Charles Buhagiar ma daħalx fin-nitty-gritty pero' mbagħad irrid insemmi fatt ieħor li joħroġ mill-minuti imma ma jsibx ruħu fir-rapport.   Hawnhekk hawn miktub li:

 "Dr Ellul stated...

- issa safejn naf jien is-Sur Massimo Ellul m'għandu l-ebda dottorat -
 "...that the minister was present during the negotiations held with the foreign agent." 

 Daqsxejn iktar minn nitty-gritty hawn. 

 "...however he is not certain whether such meetings were documented since some of these meetings could have been held outside ministry premises".

     Mela dan huwa t-tielet fatt. Jien bir-rispett kollu naħseb li dan jorbot mal-mistoqsija li għamilna fl-aħħar seduta meta staqsejna kif l-NAO ma dehrlux li għandu jibagħat għall-ex-ministru Charles Buhagiar u jistaqsi lilu dwar dak li ġara. Dawn it-tliet fatti juru, Mr Chairman, li l-Ministru Charles Buhagiar daħal ferm aktar minn nitty-gritty. Hi xi ħaġa li fir-rapport effettivament ma joħroġx dan. U jekk ma jiġix approfondit dak li għamel il-ministru Charles Buhagiar, ta' min se niċċekkjaw issa?   

  MR. CARMEL TONNA: Kull xhieda li ngħatat hija mniżżla fil minuti pero' dan ma jfissirx li ġiet kollha konsidrata jew kollha ġiet aċċettata biex wasalna għall-konklużjonijiet. Personalment bħala chairman tal-bord ma nsib xejn ħażin li l-ministru jkun involut fil-proceedings u fin-negotiations. Sa hemmhekk ma kien hemm xejn ħażin għax kull ministru jidħol fin-negozjati meta jkun qed imexxi xi biċċa business tiegħu. Aħna konvinti, għax ma kellniex evidenza kuntrarja, li l-ministru ma talab lil ħadd biex jikser il-liġijiet finanzjarji.  Aħna hemmhekk waqafna.

  ONOR. GEORGE PULLICINO:  Bir-rispett kollu, inti għedtli li lill-uffiċjal tal-bank ma tellajtuhx għax m'huwiex persuna governattiva imma issa qed tgħidli li kont taf b'dawn it-tliet affarijiet u lill-ministru Charles Buhagiar - issa dan m'huwiex xi wieħed ta' barra - ma tibagħatx għalih biex tara l-fatti x'kienu.   X'jiġifieri?  Bir-rispett kollu, inti qed tgħidilna li kont sodisfatt dak li ntqal lilek. U inti sodisfatt jekk lanqas tibagħat għall-ministru nnifsu biex tara?   

  MR. CARMEL TONNA: Jien personalment kont sodisfatt b'dak li ntqal ladarba ma kellix evidenza.  Aħna la għandna dritt narrestaw lil xi ħadd 48 siegħa bil-pulizija u lanqas kellna informers min jista' jagħtina informazzjoni li nistgħu nagħfsu anke lill-ministru jekk hemm bżonn.  L-esperjenza li għandna fuq il-ministri hi li meta għajjatnilhom dawn ma ġewx. Dan apparti l-fatt li ħassejt li ma kellix għalfejn ngħajjatlu. 

  ONOR. GEORGE PULLICINO: Ħalli naqbeż għal punt ieħor relatat ma' dan. Jirriżulta mill-minuti u mit-transcript li effettivament kienu involuti fil-proċeduri mhux biss il-ministru imma anke s-segretarju privat tiegħu u s-segretarju tiegħu.  Imma possibbli dawn fir-rapport ma jintqalux?   Bir-rispett kollu naħseb li dan huwa nuqqas fir-rapport.  Niġu hawnhekk u tgħidulna li l-ministru Charles Buhagiar ma daħalx fin-nitty-gritty! Skużani, mela l-fatt li l-ministru jattendi hu għan-negozjati m'għandux jirriżulta fir-rapport?   Xejn, totalment not even a mention fuq il-ministru.  Dan mhux iktar minn daqsxejn nitty-gritty li daħal fih il-ministru Charles Buhagiar?

  MR. CARMEL TONNA: Li ridna kien li nissodisfaw it-terms of reference li kellna. Dawn issodisfajnihom. Issa inutli konna noqogħdu ngħidu ruxxmata nies biex nibqgħu fejn aħna. Jiena kont konvint li se nibqgħu fejn aħna ħadd ma ġie jgħid li kien hemm xi ħaġa under the counter.  La kellna informers, la konna qed nagħtu ġurament u lanqas konna qed narrestaw nies. Aħna bl-informazzjoni li ngħatajna konna sodisfatti li wasalna fil-konklużjonijiet tat-terms of reference.  Issa jekk intkom għandkom informazzjoni oħra nistgħu nkompulha din.

  ONOR. GEORGE PULLICINO: Bir-rispett kollu jien m'għandix informers u din in-naħa m'għandhiex informers.  Jien qiegħed nikkonstata biss fuq dak li għandi quddiemi. Issa jien qed nagħmel mistoqsija abbażi ta' dan li għandi quddiemi. Imma li tiġu tgħidulna li ma daħalx fin-nitty-gritty! Issa fit-transcript tal-laqgħat preċedenti qabel ma qabbadna lill-awditur ġenerali wieħed isib li jien stess għedt hawn ġew li ma nimmaġinax li l-ministru Charles Buhagiar effettivament kellu daqstant mano in pasta. Mela dan attenda seminar u ddeċidew kollox dakinhar fil-preżenza tiegħu, ta awtorizzazzjoni verbali għall-garanzija u nnegozja min jiġi bl-istorja kollha ta' l-account. Bir-rispett kollu l-ministru Charles Buhagiar daħal ferm aktar minn nitty-gritty. Allura fir-rapport ma jissemma xejn u lanqas tibagħtu għall-ministru?

  THE CHAIRMAN:   Is-Sur Galea.

  MR. JOSEPH G. GALEA: Dan dħalna fih wara li kien diġa' sar rapport li kien għamel l-internal auditor u li kien rah l-attorney general u qal li m'hemmx każ ta' frodi. Aħna ma kellniex l-inkarigu - u dan lanqas mid-debate ma ħareġ - li nirrisolvu ruħna taħt l-Enquiries Act.  Irrid ngħid ukoll li jiena ddeċidejt u qbilt ma' dawk it-terms of reference. Issa jekk kemm-il darba dan il-kumitat jaqbel li nerġgħu nagħmlu rapport ieħor f'dik il-linja, mbagħad nieħdu parir ħalli naraw kif għandna nimxu.

  THE CHAIRMAN:   L-Onor. Mangion.

  ONOR. CHARLES MANGION:   Mr Chairman, nixtieq nerġa' ntenni xi ħaġa fuq dan il-line tal-questioning li huwa għaddej. Jidher ċar li l-Onor. Pullicino għandu konklużjoni u jrid iwassal l-argumentazzjoni għal dik il-konklużjoni. L-awditur qalilna ċar u tond li mill-evidenza li kellu quddiemu u fid-dawl tal-briefing li hu kellu, l-objectives huma dawk stipulati f'paġna wieħed tar-rapport. Dawn l-objectives ħadd ma oġġezzjona għalihom u għalhekk nassumi li dawk l-objectives huma l-objectives korretti.  Huwa veru li l-ministru ried ikun jaf min se jkunu l-performers, vera l-ministru attenda fuq linja ta' policy ...(Interruzzjonijiet)

  THE CHAIRMAN:  L-Onor. Pullicino on a point of order.

   ONOR. GEORGE PULLICINO: Mr. Chairman, nitolbu jirtira l-asserzjoni li għadu kif għamel li jien għandi konklużjoni u qiegħed nipprova niddevja lil dan il-Kumitat biex jasal għal din il-konklużjoni. Jiena m'għandi l-ebda konklużjoni u nitolbu jirtira dak li għadu kif qal.  Jien hawnhekk qiegħed biss insemmi fatti li jirriżultaw minn dawn id-dokumenti u fl-ebda mument m'għedt li hemm konklużjoni. Li għamilt mill-bidu sa l-aħħar hija li fid-dawl ta' dawn il-fatti jien staqsejt għalfejn l-ex-ministru Charles Buhagiar ma ġiex interviewed.   Dik hi mistoqsija u m'għamilt l-ebda konklużjoni. Nassigura lill-Onor. Charles Mangion li kieku għandi konklużjoni bl-ebda mod ma kont se niddejjaq nagħmilha.  Jien hawnhekk m'għamilt ebda konklużjoni u mhux qed nipprova bl-ebda mod niddevja lil dan il-Kumitat. Nitolbu jirtiraha.

  THE CHAIRMAN: Biex inkun preċiż għamilt statements  fuq ċerti aspetti u mbagħad għamilt il-mistoqsija li rriferejt għaliha inti stess.  

  ONOR. CHARLES MANGION: Il-mistoqsija li qed jagħmel l-Onor.Pullicino hija għax il-ministru ma ġiex interrogat. Jien qed nistaqsi jekk naqblux li l-objectives stipulati l-ewwel paġna huma l-objectives korretti.  La ħadd ma oġġezzjona qed nassumi li lkoll naqblu li dawk huma l-objectives li għalihom l-NAO ingħata l-inkarigu. Mela jekk dak huwa aċċettabbli, ir-risposta li ta l-Awditur fejn qal "Isma', fid-dawl ta' dawn l-objectives, fid-dawl ta' l-evidenza li jien kelli quddiemi, fid-dawl ta' dan kollu ħassejt li ma kienx hemm għalfejn ngħajjat lill-ministru... (Interruzzjonijiet) Ir-raġuni hija għax il-konklużjonijiet li wasal għalihom l-NAO joħorġu ċari mill-istess evidenza. Għaldaqstant x'inhu l-iskop wara l-mistoqsija jekk u għaliex il-ministru ma ġiex mistoqsi?  Din il-mistoqsija qed nagħmilha biex nara fejn se nistradaw l-outcome ta' l-analiżi ta' dan ir-rapport. Jew qegħdin ngħidu li dan ir-rapport huwa tajjeb jew inkella qed ngħidu li mill-evidenza li toħroġ minn hawnhekk dan ir-rapport wasal għal konklużjonijiet kompletament ħżiena.  Jien naħseb li dawk huma t-toroq li rridu naddottaw. Jekk dawn l-objectives ma ntlaħqux minn dan ir-rapport allura hemm bżonn li jew l-NAO jingħata l-inkarigu li jinvestiga iktar fil-fond jew inkella nitolbu li jkun hemm inkjesta taħt l-Enquiries Act. Inkella se nispiċċaw li nistaqsu kull darba lill-Awditur għaliex lit-tali ma tellajtux. Jekk nispiċċaw hekk se mai nitlob ruling ħalli anke jidħol l-AG. Aħna hawnhekk qegħdin biex niddiskutu l-proċedura esegwita mill-Awditur jew inkella dan ir-rapport li għandna quddiemna?  Dan għadu mhux iċċarat fl-opinjoni tiegħi.

  THE CHAIRMAN: L-Onor. Pullicino.

  ONOR. GEORGE PULLICINO:  Jien għallinqas, għad għandi sensiela ta' mistoqsijiet.   (Interruzzjonijiet)  Le, le, m'inix qed ngħidlek xi ħadd qed innaqqasni milli nistaqsi.  Bl-ebda mod m'hu qed ngħid dan imma lanqas ma tista'  tgħidli biex nasal għall-konklużjoni ta' x'għandna nagħmlu b'dan ir-rapport.  Qabel ma nikkonkludi x'għandna nagħmlu bih, bir-rispett kollu, l-ewwel irrid nara x'risposti se jingħataw għall-mistoqsijiet. Huwa abbażi tar-risposti li jingħataw fil-mistoqsjiet li din in-naħa tiddeċiedi x'nagħmlu bir-rapport.  Dażgur li niddeċiedu, imma at a later stage.  

  Mr. Chairman, irrid ngħid ukoll ir-raġuni għalfejn qed insemmi l-kwestjoni tal-ministru.  Din il-kwestjoni ma kontx insemmiha kieku hawnhekk ma ntqalx li l-ministru ma daħalx fin-nitty-gritty. Jekk effettivament dik hija konklużjoni ta' l-NAO jien għandi mistoqsija sħiħa.  Il-konklużjoni ta' l-NAO hi li ma daħalx fin-nitty-gritty imma mbagħad il-fatti ma jurux hekk, anzi juru li daħal ferm aktar min-nitty-gritty. Mela allura jagħmel sens li fil-konklużjoni tar-rapport ma jintqal xejn?Jien qed ngħid li mill-fatti jidher ċar li daħal ferm aktar min-nitty-gritty.  Mela allura l-konklużjoni li għamel l-NAO li ma jsemmi xejn it is very much questioned. Kieku jien qed ninvestiga u qed jissemmew il-ministru, s-segretarju privat tiegħu u s-segretarju tiegħu, jekk ma nibgħatx għas-segretarju privat jew għas-segretarju l-inqas li għandi nagħmel hu li nibgħat għall-ministru biex għalinqas hu jikkjarifika x'kienet is-sitwazzjoni. Jista' jkun il-kas li biex wieħed forsi jiskolpa ruħu u biex jinxtamm ifuħ jibda' jitfa' kollox fuq il-Ministru Charles Buhagiar. Wara kollox huwa faċli li ċċappas il-politiċi.  Jiena bl-istess rispett lejn l-Onor. Buhagiar, ladarba dan jissemma' minn diversi nies  kont  nibgħat għalih u ngħidlu biex jgħidli x'inhuma l-kummenti tiegħu dwar l-affarijiet li ntqalu fuqu. Huwa inkredibbli kif dan ikollu sehem fin-negozjati u ħadd ma jibgħat għalih!  

THE CHAIRMAN:   Mhux biex naqtagħlek il-linja tiegħek pero' naħseb li qegħdin fl-istadju mhux li nipotetizzaw imma li nagħmlu domandi ċari u tondi lill-Awditur Ġenerali.  

ONOR. GEORGE PULLICINO: Mr Chairman, għamilt din il-mistoqsija u għadni m'inix sodisfatt.

MR CHAIRMAN: Huma tawhom ir-risposti. Issa jekk jissodisfawkx jew le huwa argument ieħor. Jekk għandex mistoqsijiet oħra nitolbok li tagħmilhom.

ONOR. GEORGE PULLICINO: Fil-każ immur fuq mistoqsijiet oħrajn. Ħaġa oħra li ndunajt biha hija li jidher li l-minuti ntbagħtu lil min ġie interviewed u jekk m'inix sejjer żball f'żewġ okkażjonijiet intbagħtu ittri fejn jingħad li l-minuti m'humiex korretti.  Jien mhux se nidħol fil-mertu ta' min għandu raġun imma li nara stramb huwa li filwaqt li meta kiteb Mario Rogers lil dan bgħattu għalih biex jiġi interviewed għat-tieni darba, fil-każ tad-Director Corporate Services ma ġiex interviewed għat-tieni darba.  Nixtieq inkun naf għalfejn.  

MR CARMEL TONNA: Aħna mhux għal Mario Rogers bgħatna imma għal Degiorgio.

ONOR. GEORGE PULLICINO: GĦandek raġun, imma fir-rapport dawn jissemmew bin-nomenklatura u allura wieħed faċli jitfixkel.

MR CARMEL TONNA:   Jiena qrajt l-ittra tad-DCS u apparti t-theddid - u dan ma qgħadniex nikkonsidrawh - dan beda jisfida dak li hemm miktub fil-minuti u beda jikkonfermah fl-istess ħin. Dan ma stajtx nibgħat għalih.  L-internal auditor bgħatt għalih għax dan sfidhom. Issa dan ma kienx involut fit-taħwid li sar fil-proċeduri imma kien qed jirrapporta bħalma kont qed nagħmel jiena. Meta staqsejnih x'inhuma l-oġġezzjonijiet tiegħu hu ma qalilniex li qed joġġezzjona fuq affarijiet imma qal li hu ma jaqbilx totalment u għalhekk erġajna għajjatnilu lura.  Id-diffikultajiet tiegħu kienu tliet emendi minimi ħafna li lanqas nixtieq insemmihom għax lanqas jagħmlu ġid lill-internal auditor.  Jekk tridu noqogħdu niddiskutu x'ried jibdel allura niddiskutu x'ried jibdel. To put you in the picture il-bosses ta' l-internal auditor  huma dawk it-tnejn li rrapportajna fuqhom, jiġifieri dan kellu constraints kbar biex jirrapporta fuq is-superjuri tiegħu u għalhekk erġajna bgħatna għalih biex nikkjarifikaw ċerti affarijiet. Dan qed ngħidu apparti r-riżervi li għandi fuq ir-rapport tiegħu.  

ONOR. GEORGE PULLICINO: F'paġna 10 tat-transcript tas-seduta tal-15 ta' Marzu intqal mill-Awditur li:

"Ma jidhirlix li kien hemm għalfejn f'dan il-każ insejħu lill-ex-ministru jew lill-istaff tiegħu biex jagħtu x-xiehda għax iċ-chairman ta' Ta' Qali National Park apparentement kien parti mill-istaff tiegħu." 

 Ġie ċċekkjat li effettivament Charles Camilleri kien parti mill-istaff tal-Ministru Charles Buhagiar?  

MR CARMEL TONNA: Qalilna hu stess.  

ONOR. GEORGE PULLICINO: Kien hu li qal li kien parti mill-istaff. Dak li qal Charles Camilleri ġie ċċekkjat?  Ġie ċċekkjat mal-Ministru Charles Buhagiar innifsu jekk kienx parti mill-istaff?  

MR JOSEPH G. GALEA:   Is-Sur Charles Camilleri kien l-iżjed wieħed li kien jgħinna għax għajjatnilu xi tliet darbiet u għafasnih biżżejjed. Jiena m'għandix għalfejn noqgħod nispjega l-emotional disturbances li kien hemm, pero serraħ moħħok li staqsejnih u erġajna staqsejnih għal darba darbtejn u tlieta.  

ONOR. GEORGE PULLICINO: Imma ġie ċċekkjat dak li ntqal? Mhux miegħu, għax this is the whole point tal-mistoqsijiet li għand fuq ir-rapport. Jiena nista' ngħidlek li inti qasir pero' jista' jkun li ħaddieħor ma jkunx qed jarak hekk. Effettivament trid tieħu opinjoni ta' ħaddieħor u naħseb li f'dan il-każ kellu jsir daqsxejn checking.  Jien għamilt checking fuq dan u nstab - I stand to be corrected - li għall-perijodu kollu ta' l-1998 is-Sur Charles Camilleri kien fuq payroll tad-Dipartiment għall-Manifattura u Servizzi.  

MR CARMEL TONNA:   Ma nafx x'differenza jagħmel dan.

ONOR. GEORGE PULLICINO:   Dażgur li tagħmel differenza, u issa ngħidlek x'differenza tagħmel.  

MR CARMEL TONNA: Jiena kont  fuq il-payroll tan-National Audit Office fl-1998 u ma kontx qed naħdem in-National Audit Office.  Li tkun fuq il-payroll fejn tkun fiżikalment qed taħdem.  

ONOR. GEORGE PULLICINO:  L-overtime li s-Sur Camilleri kien qed jieħu dak iż-żmien , min kien qed jiffirma għalih?   

MR CARMEL TONNA: Din il-ħaġa ma kenitx fit-terms of refernece li fuqhom sar ir-rapport.  

ONOR. GEORGE PULLICINO:  Dażgur li le.  Fil-fatt jien qed ngħid jiġi checked għax this is the whole boiling point ta' dan ir-rapport. Jintqalu affarijiet fuq nies u ma jiġux checked ma' nies oħrajn. Going back għall-kwestjoni tal-Ministru Buhagiar jista' jagħti l-każ li dan kollu li ntqal li huwa kellu mano in pasta fin-negozjati m'huwiex vera.  L-istess huwa l-każ ta' Charles Camilleri. Ġie ċċekkjat jekk huwiex parti mill-istaff tal-Ministru Charles Buhagiar?  

MR CARMEL TONNA: Meta għamilna l-mistoqsijiet, staqsejna l-istess mistoqsijiet minn wieħed għall-ieħor. Ma tistax toqgħod tgħidli jekk iċċekkjajtx dik u ċċekjajtx l-oħra, għax fl-aħħar ifformajna opinjoni mill-evidenza kollha. Issa li tgħidli li l-Ministru kellu mano in pasta , is there something wrong in it?  Jien meta nxomm xi ħaġa li it doesn't hold imbagħad nagħmel riċerka iżjed fuq dak il-punt. Jekk inkun qiegħed f'pożizzjoni li ma nistax nifforma opinjoni jew ma nħossx li l-bażi ta' l-opinjoni tiegħi hija b'saħħitha imbagħad nerġa' nagħmel il-mistoqsijiet. Sakemm wasalt biex nikonkludi r-rapport ma ħassejtnix f'dik il-pożizzjoni għax kieku ma kontx nikonkludih.  

ONOR. GEORGE PULLICINO:  Nifhem dan li qed tgħid imma bir-rispett kollu ma naqbilx. L-informazzjoni li għandi hija li dan kien fuq il-payroll tad-Dipartiment tas-Servizzi u Manifattura.   

THE CHAIRMAN:  L-Onor. Mangion.

ONOR. CHARLES MANGION:  Is-Sur Charles Camilleri kien inġieb quddiemna hawnhekk jiġifieri dakinhar konna aċċettajnih bħala parti mill-Kumitat.  Ma' liema dipartiment kien hija kwestjoni kompletament differenti mill-eżitu li għandna quddiemna. Dan il-Public Accounts Committee aċċetta li Charles Camilleri flimkien ma dawk li kienu hawn preżenti kienu involuti f'din il-kwestjoni kollha.  Hawnhekk qed inkunu ultra vires għax qed ngħidu lill-Awditur li missu ċċekkja jekk dan kienx jifforma parti mill-private staff.  

ONOR. GEORGE PULLICINO: Le, assolutament mhux dak il-punt. Li qed ngħid huwa li fl-opinjoni ta' din in-naħa kien hemm nuqqas ta' challenging ta' statements.  Normalment meta tagħmel investigazzjoni, jekk jissemmew in-nies....

ONOR. CHARLES MANGION:   Qed tesprimi opinjoni.

ONOR. GEORGE PULLICINO: Per eżempju kieku ġie interviewed il-Ministru Charles Buhagiar forsi kien jgħid li ma jaqbilx ma' dan u forsi kienu joħorġu punti oħrajn.  U jiena nibqa' ngħid li nħossu insult... (Interruzzjonijiet) Iva, inħossu insult lejja li tgħiduli li l-ex-ministru ma daħalx fin-nitty gritty. Kif tgħiduli li ma daħalx fin-nitty gritty meta mbagħad il-fatti jirriżultaw dawn! Mela skużi, kif wasaltu għal dik il-konklużjoni?  

MR CARMEL TONNA: M'għandna l-ebda intenzjoni li ninsulentaw lil ħadd. Meta qed tgħidli li daħal fin-nitty gritty kif se jinfluenza waħda mill-konklużjonijiet li hemm hemmhekk?  Jekk tgħidli li l-ministru għamel żball għax ġiegħel lil xi ħadd jikser il-liġi finanzjarja, hemmhekk iva, se tweġġagħni għax ngħid għamilt żball kbir fir-rapport tiegħi, imma jekk tgħidli li dan daħal fin-nitty gritty...
THE CHAIRMAN:   Point of order l-Onor. charles Mangion.

ONOR. CHARLES MANGION: Hawnhekk għandna l-media li qegħda magħna għax dan huwa kumitat pubbliku. Huwa possibbli li niddefinixxu fiex jikkonsisti dan in-nitty gritty ħalli din il-ħaġa tkun iċċarata għal benefiċċju ta' kulħadd?  Qed ngħidu li l-ex-ministru daħal fin-negozjati dwar min se jkunu l-performers u attenda għal seminar.  Issa jekk hemm iktar elementi ta' nitty gritty li l-Ministru daħal fihom naħseb li jkun aħjar jekk nelenkawhom. Id-diskussjoni kollha qed iddur fuq il-punt li l-NAO iddeċieda li l-ministru ma kienx daħal fin-nitty gritty ta' l-awtoriazzazzjonijiet u l-proċeduri tal-ħlasijiet. Issa l-Onor. Pullicino qed jgħid li l-ministru daħal fin-nitty gritty.  Jista' l-Onor. Pullicino jiddefinixxi l-punti jew l-elementi ta' nitty gritty li l-ministru daħal fihom?  

ONOR. GEORGE PULLICINO:  Immedjatament ngħid kif il-Ministru daħal oltre n-nitty gritty. Skond dak li qal Charles Camilleri kien il-Ministru Charles Buhagiar li awtorizza l-ittra għall-garanzija.  Issa jekk intqal fir-rapport li l-azzjoni tal-ftuħ ta' l-account kienet ultra vires kif ma jintqalx fir-rapport  li bl-istess mod il-Ministru kien ultra vires? Dak mhuwiex fatt li wieħed għandu jikkonstatah f'rapport? Ma jidhirlekx li meta l-Ministru jaġġixxi ultra vires dan ikun daħal daqsxejn aktar min-nitty gritty?

ONOR. CHARLES MANGION: Qed insemmu żewġ affarijiet, l-awtorizzazzjoni ta' l-ittra tal-garanzija li effettivament ġiet mibgħuta minn Charles Camilleri u warajh id-DCS. Jiġifieri dak li qal il-Ministru effettivament wara kien ġie segwit  mill-uffiċċjali li kienu inkarigati biex jaraw jekk għandhiex tintbagħat jew le dik l-ittra. Jekk id-DCS jew min kien l-uffiċjal responsabbli baqa' għaddej bir-rakkmandazzjoni tal-Ministru... Jiena naħseb li fl-opinjoni tal-Ministru ma kien hemm xejn ultra vires għax normalment jekk il-Ministru jirrikmanda xi ħaġa, l-uffiċjal l-ewwel ħaġa li jiġbidlu għall-attenzjoni tiegħu hija jekk dan ikunx kontra r-regolamenti jew iridx jirreferixxiha l-finanzi. Jiena fl-esperjenza qasira li kelli bħala ministru kont niddeċiedi x'għandu jsir u l-uffiċjal inkarigat kien jistradani fuq il-proċeduri interni. Hawnhekk għandna kas fejn il-Ministru qal xi ħaġa u l-uffiċjal went along with it, jiġifieri mexa fuqha . Dan qed ngħidu ħalli l-fatti narawhom fil-perspettiva proprja tagħhom u ħalli ma naslux għal konklużjoni li l-Ministru aġixxa ultra vires.  

ONOR. GEORGE PULLICINO: GĦandek raġun tgħid hekk kieku ma ttikonkludix minn fatti oħrajn li Rogers...

THE CHAIRMAN: Onor. Pullicino naf li saret miż-żewġ naħat, imma nixtieq nappella biex jekk jista' jkun tindirizzaw lis-Sedja.  

ONOR. GEORGE PULLICINO: GĦandek raġun.  Mr Chairman, nifhem li l-Onor. Mangion għandu raġun jasal għal dik il-konklużjoni kieku m'hemmx il-fatt li Rogers ammetta quddiem id-direttur tal-corporate services u l-awditur intern li hu ġie preżentat b'ittra miċ-chairman u ċ-chairman qallu li l-Ministru kien jaf bil-kontenut tagħha. Issa ħalli ngħid ħaġa oħra x'irriżulta. Fil-fatt jirriżulta li effettivament ma kienx id-DCS li kellu x'jaqsam daqstant mal-kwestjoni ta' l-accounts imma kien id-director finance and administration. Dan kien qal lil Rogers  - u dan jirriżulta mit-transcript - biex ma jiffirmax l-ittra u biex ma jidħolx fil-materja ta' l-accounts għax dik se jidħol fiha l-uffiċjal responsabbli mill-Ministeru tal-Finanzi. Allura s-Sur Rogers tant hu kretin li kellu fuqu lid-direttur finance and administration jgħidlu hands off u dan iffirmaha? Imbagħad ngħidu li d-DCS aġġixxa ultra vires. Mela tajjeb, id-DCS jaġġixxi ultra vires, effettivament id-DCS ma kienx il-persuna għax kien id-direttur finance and administration u thirdly li ma ngħidux li l-Ministru aġixxa ultra vires meta hu bagħat liċ-chairman bl-ittra għand Rogers biex jiffirmaha. Fl-opinjoni tiegħi r-rapport jagħmel  - u din hi l-konklużjoni tiegħi - in-nies l-oħrajn kollha out u l-ispotlight jintefa' fuq id-DCS għax aġixxa ultra vires. Allura ngħid jien lanqas il-permenant secretary ma aġġixxa ultra vires?  

MR CARMEL TONNA: Ħalli nibda minn hawnhekk. Il-permenant secretary aġixxa  ultra vires meta għalaq l-account. Wieħed irid jifhem li fl-istruttura kif inhi d-director finance and administation huwa mal-works iżjed milli mal-Ministeru u huwa r-recording centre kemm tal-ministeru u kemm tal-works. Id-director of finance and administration ma kienx ikun korrett kieku kienet responsabilita' tiegħu imma dan kien iffortunat biżżejjed li ħareġ minnha għax ir-responsabilita' bħala accounting officer tal-ministru kienet fuq id-DCS u hu kellu jagħti l-advice.  Fil-fatt  fl-ewwel klawsola tal-kuntratt tiegħu hemm imniżżel li hu financial advisor fil-Ministeru u kellu jirregola kollox għall-ministeru. U l-iżball tiegħu kien  - u jien naħseb li ħarbitlu għax nimmaġina kien jaf - li fetaħ loan f'isem il-Gvern mingħajr il-permess  tal-finanzi. L-iżball li għamel mhux għax kiteb l-ittra imma għax ma waqqafx il-proċess. Kieku waqqaf il-proċess ma kien ikun hemm xejn ħażin.   Hu responsabbli.  

ONOR. GEORGE PULLICINO: Fir-rapport jintqal li wieħed jassumi li l-permenant secretary kien qed jinforma b'kollox lid-DCS.  Meta ġie mistoqsi l-permenant secretary jirriżulta li dan kien qed jinforma lid-DCS b'dak kollu li kien għaddej fil-kumitat?  

MR CARMEL TONNA: Meta sar l-iżball li nfetaħ l-overdraft account ma kienx jaf il-permanant secretary dakinhar. Ir-role ta' permenant secretary kien qed jagħmilha d-DCS, jiġifieri l-onus tiegħu kiber. Meta mbagħad daħal il-permenant secretary ried jagħlaq dan kollu u dan għamilha kontra l-proċeduri, għax minflok mar għand il-Ministru tal-Finanzi u talab il-permess biex jagħlaq l-account dan mar qabad u għalqu hu.  Id-director of finance and administration kulma kien qed jagħmel kien recording ta' dak kollu li kienu qed jagħmel il-permanant secretary min-naħa tal-Ministeru. Trid tqis li d-deċiżjonijiet li qed jittieħdu fil-Ministeru u fejn qed jiġu recorded huma żewġ affarijiet separati.  

THE CHAIRMAN: Jiena xtaqt jekk jista' jkun nipprovaw inwasslu s-seduta tal-lejla għal konklużjoni tagħha imma ovvjament jekk ikun hemm il-bżonn niltaqgħu fuq l-istess suġġett il-ġimgħa d-dieħla.  

ONOR. GEORGE PULLICINO:  Anke jien nixtieq nikonkludi llejla pero' għad għandi l-mistoqsijiet. Per eżempju semmejt il-kwestjoni tal-permanent secretary. F'paġna 8 tar-rapport hawn miktub li: 

 "the consultant to the TQNPC was reporting progress to the Permanant Secretary on financial matters arising out of activities being held at the Park."     

MR CARMEL TONNA: Qed nirreferi għal kemm kienu qed idaħħlu flus u kemm qed jonfqu.  

ONOR. GEORGE PULLICINO:  Fhimt eżattament li fuq hekk.  

THE CHAIRMAN: Onor. Pullicino, trid tħalliha għal darb'oħra jew trid tagħlaq illejla?

ONOR. GEORGE PULLICINO:   I will raise this point again darb'oħra.  

THE CHAIRMAN: Mela l-kumitat huwa aġġornat għal-nhar l-Erbgħa, 12 ta' April, 2000 fis-6.30 p.m. b'din l-aġenda:

1.  Minuti; u

2. Follow up report ta' l-Awditur dwar kunċerti organizzati mit-Ta' Qali National Park Committee fl-1998 (kontinwazzjoni).

Fid-8.40 p.m. il-Kumitat aġġorna għat-12 ta' April, 2000. 

